
ONALIK PSIXOLOGIYASI VA 
O‘RGANISHNING NAZARIY 
JIHATLARI

Kasimova Xulkar Atabayevna
Ma’mun universiteti psixologiya kafedrasi dotsenti, PhD

Annotatsiya: Mazkur maqolada psixologiya fanida onalik fenomenini o‘rganishning turli nazariy va amaliy yondashuvlari 
keng yoritilgan. Unda onalikning murakkab ijtimoiy-psixologik hodisa sifatidagi mohiyati tahlil qilinib, uning shakllanishi 
va rivojlanishiga ta’sir etuvchi asosiy omillar ko‘rib chiqilgan. Shuningdek, tadqiqot doirasida onalik xulq-atvorini boshqa­
ruvchi biologik hamda ijtimoiy mexanizmlar ilmiy asosda tahlil etilgan.

Kalit so‘zlar: onalik, onalik xulq-atvori, onalik fenomeni, onalik qadriyati, biologik mexanizmlar, ijtimoiy omillar.
Abstract: This article comprehensively examines various theoretical and practical approaches to the study of mother­
hood within the field of psychology. Motherhood is analyzed as a complex socio-psychological phenomenon, and the 
main factors influencing its formation and development are explored. In addition, the study provides a scientific analysis 
of the biological and social mechanisms regulating maternal behavior.

Key words: motherhood, maternal behavior, phenomenon of motherhood, value of motherhood, biological mechanisms, 
social factors.
Аннотация: В данной статье подробно рассматриваются различные теоретические и практические подходы к 
изучению феномена материнства в психологии. Анализируется сущность материнства как сложного социаль­
но-психологического явления, а также исследуются основные факторы, влияющие на его формирование и раз­
витие. Кроме того, в рамках исследования научно обоснованно проанализированы биологические и социальные 
механизмы, регулирующие материнское поведение.

Ключевые слова: материнство, материнское поведение, феномен материнства, ценность материнства, биоло­
гические механизмы, социальные факторы.

KIRISH
Bugungi kunda onalik faqat biologik jarayon sifatida emas, balki murakkab ijtimoiy-psixologik hodisa sifa­

tida talqin etilmoqda. Shu nuqtayi nazardan, onalik xulq-atvorining shakllanishi, uning psixologik mexanizmlari 
hamda ijtimoiy omillar bilan o‘zaro bog‘liqligi dolzarb ilmiy muammo sifatida qaraladi. Shuningdek, zamonaviy 
ilmiy tadqiqotlarda onalik fenomenini kompleks yondashuv asosida o‘rganish tendensiyasi kuchayib bormoqda. 
Bu yondashuv onalikni biologik, psixologik va ijtimoiy omillar integratsiyasi sifatida tahlil qilish imkonini beradi.

Mamlakatimizda ham so‘nggi yillarda kechayotgan keng ko‘lamli ijtimoiy-iqtisodiy islohotlar, oila institu­
tining modernizatsiyasi, urbanizatsiya jarayonlarining jadallashuvi hamda onalik fenomeniga bo‘lgan ilmiy 
va amaliy qiziqishni sezilarli darajada oshirmoqda. Jamiyatda ayollarning ijtimoiy faolligi kengayishi, ularning 
mehnat bozoridagi ishtiroki ortishi hamda oilaviy rollarning qayta taqsimlanishi onalikning an’anaviy tushun­
chasini yangi sharoitda qayta ko‘rib chiqishni talab etmoqda.

Shu bilan birga, zamonaviy oilalarda farzand tarbiyasi jarayonining murakkablashuvi, psixologik stress 
omillarining kuchayishi, ijtimoiy qo‘llab-quvvatlash mexanizmlarining o‘zgarishi onalarning emotsional holati va 
psixologik farovonligiga bevosita ta’sir ko‘rsatmoqda. Bu esa onalikni faqat biologik yoki tabiiy jarayon sifatida 
emas, balki murakkab ijtimoiy-psixologik hodisa sifatida chuqur ilmiy tahlil qilish zaruratini yuzaga keltirmoqda.

O‘zbekistonda oilani mustahkamlash, onalar va bolalar salomatligini himoya qilish, reproduktiv salomatlikni 
yaxshilash hamda ijtimoiy himoya tizimini rivojlantirishga qaratilgan davlat siyosati ham onalik masalalarining 
dolzarbligini yanada kuchaytirmoqda. Shu nuqtayi nazardan, onalik fenomenini o‘rganish nafaqat psixologiya 
fanida, balki sotsiologiya, pedagogika va tibbiyot fanlari kesimida ham muhim ilmiy yo‘nalishlardan biri sifatida 
qaralmoqda.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

239

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, may, 5(5)-son

Bundan tashqari, zamonaviy tadqiqotlar onalik xulq-atvorining shakllanishi, ona–bola munosabatlarining 
psixologik xususiyatlari hamda onalarning stressga chidamliligi va moslashuv mexanizmlarini o‘rganishga 
alohida e’tibor qaratmoqda. Bu esa onalik fenomenini kompleks, ya’ni biologik, psixologik va ijtimoiy omillar 
integratsiyasi sifatida tahlil qilish zarurligini ko‘rsatadi.

Umuman olganda, mamlakatimiz sharoitida onalik masalalarining dolzarbligi jamiyatning ijtimoiy rivoj­
lanishi, oilaviy qadriyatlarning o‘zgarishi hamda shaxsning psixologik farovonligini ta’minlash bilan bevosita 
bog‘liq bo‘lib, ushbu yo‘nalishda chuqur ilmiy tadqiqotlar olib borishni talab etadi.

MAVZUGA OID ADABIYOTLAR SHARHI
XX asr oxiri - XXI asr boshlarida xorijiy va rus psixologlari tomonidan onalikning quyidagi muhim jihat­

lari o‘rganila boshlandi. Jumladan, onaning bola bilan erta ontogenezdagi o‘zaro munosabati N.N. Avdeyeva, 
G.V.  Skoblo, homiladorlik davrida ayolning emotsional holati masalalari A.S. Batuyev, A.I. Zaxarov, onalik­
dagi deviatsiyalar omillari va shart-sharoitlari V.I. Brutman, O.V. Bajenova, A.Ya. Varga, ayolning ota-onalikka 
o‘tish bilan bog‘liq shaxsiy o‘zgarishlari O.A. Karabanova, S.Yu. Meshyeryakova va boshqalar tomonidan ilmiy-
psixologik jihatdan tadqiq qilingan.

Onalik fenomeniga bag‘ishlangan ko‘pchilik ishlar mualliflari Sigmund Freud, Karen Horney, John Bowlby, 
Donald Winnicott, Melanie Klein, Mary Ainsworth kabi xorijiy psixoanalitik nazariyalarga tayanadilar.

Onalikdagi qiyinchiliklarni o‘rganishda mualliflar, avvalo, homiladorlik va erta onalik davrida ayol xulq-
atvorida ongsizlik va instinktlar namoyon bo‘lishiga e’tibor qaratadilar. Zamonaviy jamiyatda turli madaniy onalik 
modellari bo‘yicha tadqiqot natijalari shuni ko‘rsatadiki, oila modeli, bolalik haqidagi tasavvurlar va muayyan 
madaniyatda qabul qilingan qadriyatlar M. Grossman va E. Margolis fikricha farzand ko‘rishga bo‘lgan muno
sabatga ta’sir ko‘rsatadi.

Mamlakatimizda va xorijda o‘tkazilgan onalik muammolariga oid tadqiqotlarni tahlil qilish onalik xulq-atvori 
motivatsiyasini o‘rganish eng istiqbolli yo‘nalishlardan biri ekanligini ko‘rsatadi. Onalik xulq-atvorini tartibga 
soluvchi ijtimoiy va biologik mexanizmlar, xususan qadriyatlar hamda instinktlar, homiladorlik davrida ayolning 
psixologik holatiga sezilarli ta’sir ko‘rsatadi. Ayolning mazkur psixologik holati esa, o‘z navbatida, homiladorlik 
va tug‘ruq jarayonining fiziologik kechishiga, shuningdek, homila va yangi tug‘ilgan chaqaloqning salomatligi 
hamda umumiy holatiga bevosita ta’sir etadi.

TADQIQOT METODOLOGIYASI
Psixologiyada onalikni tadqiq etishning asosiy jihatlariga to‘xtalib o‘tsak. Psixologiya fanida onalik va u 

bilan bog‘liq muammolarni o‘rganishga qaratilgan zamonaviy tadqiqotlar mazmunan keng qamrovli bo‘lib, turli 
nazariy konsepsiyalar va ilmiy yondashuvlarni o‘z ichiga oladi. Mavjud ilmiy izlanishlarni umumlashtirish nati­
jasida onalik psixoijtimoiy fenomen sifatida asosan ikki muhim nuqtai nazar asosida talqin qilinishi aniqlanadi:

1.	 Bolaning sog‘lom va to‘laqonli rivojlanishi uchun zarur shart-sharoitlarni ta’minlovchi omil sifatida; 

2.	 Ayol shaxsining psixologik va shaxsiy sohasining muhim tarkibiy qismi sifatida.

TAHLIL VA NATIJALAR
Ushbu yondashuvlarning mazmunini kengroq yoritib o‘tamiz. Birinchi yondashuv doirasida onalik ona va 

bola o‘rtasidagi o‘zaro munosabatlar tizimi nuqtayi nazaridan o‘rganiladi. Bu kabi tadqiqotlarda onalikka xos 
psixologik sifatlar, onalik xulq-atvorining xususiyatlari hamda ularning madaniy, ijtimoiy, evolyusion, fiziologik 
va psixologik jihatlari ilmiy asosda tahlil qilinadi. 

Mazkur yondashuv asosida amalga oshirilgan tadqiqotlarda bir nechta mustaqil ilmiy yo‘nalishlarni ajratib 
ko‘rsatish mumkin.

I.	 Onalikning madaniy-tarixiy jihatlari

Onalikning madaniy-tarixiy jihatlari I.S. Kon, M.S. Radionova va boshqa olimlarning ilmiy ishlarida tahlil 
qilingan. Ushbu yondashuvda onalik tarixiy jihatdan shakllangan ijtimoiy hodisa sifatida qaralib, uning mazmuni 
har bir tarixiy davrda jamiyatning madaniy va ijtimoiy talablari ta’sirida o‘zgarib borishi ta’kidlanadi. Jumladan, 
Elizabet Badinter ma’lumotlariga ko‘ra, onalik mehri turli tarixiy bosqichlarda turlicha mazmun kasb etgan 
tushuncha hisoblanadi [10]. Ya’ni, jamiyat taraqqiyoti, ijtimoiy qadriyatlar va oilaviy munosabatlar tizimi o‘zgarishi 
bilan onalikka bo‘lgan munosabat ham o‘zgarib borgan. 

Ayrim tadqiqotchilarning fikriga ko‘ra, XX asrning ikkinchi yarmida jamiyatda “bolaga yo‘naltirilganlik” 
(detosentrizm), ya’ni bolani oilada eng asosiy markaziy shaxs sifatida ko‘rish g‘oyasiga nisbatan tanqidiy 
qarashlar kuchaygan [6]. Bu jarayon asosan ikki muhim ijtimoiy tendensiya bilan bog‘liq bo‘lgan.

Birinchidan, ayollarning jamiyat hayotidagi o‘rni kengayib, ularning ijtimoiy faolligi va mustaqilligi ortgan.

Ikkinchidan, bolalarni tarbiyalash bilan bog‘liq ayrim vazifalar asta-sekin maxsus ta’lim muassasalari, 
bog‘chalar va mutaxassislar zimmasiga o‘ta boshlagan.

Natijada jamiyatda bolaga bo‘lgan munosabat hamda ota-onalarning, xususan, onalarning tarbiyaviy roli 
haqidagi qarashlar o‘zgarishga uchragan. 

Shuningdek, M. Mid va M. Grossman tomonidan olib borilgan tadqiqotlar ham bu sohada muhim ahami­
yatga ega. Ularning ishlarida turli madaniy muhitlarda onalik xulq-atvori, bolaga munosabat hamda tarbiyaviy 
vazifalarning qanday taqsimlanishi qiyosiy tarzda o‘rganilgan. 

II.	 Onalikning biologik jihatlari

Mazkur yo‘nalish doirasidagi tadqiqotlarda ona tomonidan ta’minlanadigan shart-sharoitlar bola rivojlan­
ishining fiziologik hamda stimulli muhitini tashkil etuvchi omil sifatida talqin qilinadi. Bunda onalikning fiziologik, 
motivasion va xulqiy mexanizmlari shakllanishining evolyusion determinantlarini o‘rganishga alohida ilmiy 
ahamiyat qaratiladi. Ayrim tadqiqot yo‘nalishlarida esa biologik va psixologik yondashuvlarning integratsi­
yalashuvi kuzatiladi. 

Ushbu tadqiqotlarni quyidagi yo‘nalishlarga birlashtirish mumkin:

1.	 Etologik tadqiqotlar
Etologik yondashuvda onalik hodisasi asosan evolyusion-biologik nuqtayi nazardan o‘rganiladi. Bu 

yondashuvga ko‘ra, ota-onaning (xususan, onaning) farzand rivojlanishiga sarflaydigan kuchi, vaqti va energi­
yasi “ota-onalik hissasi” sifatida baholanadi. Ya’ni, bola rivoji uchun qancha resurs sarflanishi va bu resurslarning 
biologik hamda xulq-atvoriy jihatdan qanday ahamiyatga ega ekanligi tahlil qilinadi [9]. 

Shuningdek, etologik tadqiqotlarda ota-onalik xulq-atvorining shakllanishi evolyusiya jarayonida qanday 
rivojlanganligi, ya’ni bu xulq-atvorning biologik ildizlari va moslashuv mexanizmlari o‘rganiladi [12]. Bunda 
ota-ona va bola o‘rtasidagi o‘zaro munosabatlar tasodifiy emas, balki biologik jihatdan shakllangan adaptiv 
tizim sifatida qaraladi. Bundan tashqari, ota-ona va bola o‘rtasidagi xulq-atvor signallari (masalan, bola yig‘isi, 
ona mehr-muhabbati, himoya reaksiyalari) o‘zaro moslashuvni ta’minlaydigan mexanizm sifatida tahlil qilinadi. 
Bu signallar orqali ularning o‘zaro aloqasi mustahkamlanib, bolaning yashab qolishi va rivojlanishi uchun qulay 
sharoit yaratiladi. 

Umuman olganda, mazkur yondashuvda ona va bola munosabatlari biologik moslashuvning universal 
tizimi sifatida ko‘rib chiqiladi va onalik xulq-atvorining kelib chiqishi evolyusion jarayonlar bilan bog‘liq holda 
izohlanadi. 

2.	 Onalikning fiziologik va psixofiziologik jihatlari
Ushbu yo‘nalishdagi tadqiqotlar doirasi juda keng bo‘lib, asosiy e’tibor gormonal fon va emosional holatlar 

o‘rtasidagi o‘zaro bog‘liqlikni o‘rganishga qaratilgan. Ilmiy qarashlarga muvofiq, gormonal fon ona organizmining 
bola bilan o‘zaro ta’sir jarayoniga nisbatan sensitivligini ta’minlovchi biologik zaminni shakllantiradi. Biroq homi­
ladorlik hamda erta onalik davrida ayolning o‘z psixoemosional holatini qanday qabul qilishi va interpretat­
siya qilishi uning individual-shaxsiy xususiyatlari, homiladorlikning subyektiv ahamiyati, shuningdek, ijtimoiy va 
oilaviy vaziyat xususiyatlari bilan bevosita shartlangan hisoblanadi [3]. 

3.	 Qiyosiy biopsixologik tadqiqotlar
Mazkur yo‘nalishda hayvonlar va insonlarda onalik xususiyatlarini qiyosiy tahlil qilishga qaratilgan 

tadqiqotlar hamda ular asosida “onalik instinkti”ning mohiyati va mexanizmlari haqida shakllangan nazariy 
qarashlar o‘rganiladi. 

Qiyosiy-psixologik yondashuv nuqtayi nazaridan “onalik instinkti” muammosi V.A. Vagner tomonidan tahlil 
qilingan bo‘lsa, keyinchalik ushbu masala N.A. Tix ishlarida ham rivojlantirilgan [12]. Ushbu tadqiqotlarda onalik 
xulq-atvorining biologik ildizlari, uning evolyusion rivojlanish qonuniyatlari hamda inson onaligi va hayvonlardagi 
ota-onalik xulqi o‘rtasidagi umumiy va farqli jihatlar tahlil qilinadi. 

III.	 Onalikning psixologik jihatlari

Onalikning psixologik jihatlariga bag‘ishlangan tadqiqotlarda ham bir qator mustaqil ilmiy yo‘nalishlar 
mavjud bo‘lib, ularni quyidagicha guruhlash mumkin. 

1.	 Fenomenologik yondashuv
Mazkur yondashuv doirasida onaning funksiyalari, uning xulq-atvor xususiyatlari, emosional kechinmalari, 

psixologik ustanovkalari, kutishlari va boshqa individual-psixologik xususiyatlari atroflicha tavsiflanadi. Ayniqsa, 

onalik xulq-atvori uslublari, onalik munosabati va onalik pozitsiyasining turlarini ajratishga qaratilgan tadqiqotlar 
keng tarqalgan. Homiladorlik davridagi ayol holatini kompleks o‘rganishga bag‘ishlangan tadqiqotlarda esa 
uning onalikka muvaffaqiyatli moslashuvi hamda bola rivojlanishi uchun adekvat shart-sharoitlarni ta’minlash 
bilan bog‘liq turli omillar hisobga olinadi. Jumladan, ayolning shaxsiy xususiyatlari, hayotiy tajribasi, nikoh 
munosabatlariga moslashuv darajasi, o‘z onasining onalik modeli, madaniy, ijtimoiy va oilaviy xususiyatlar, 
shuningdek, jismoniy va psixik salomatlik holati kabi omillar tahlil qilinadi [1; 11]. 

2.	 Psixologik-pedagogik yo‘nalish
G.I. Brexman ta’kidlashicha, ota-onalarning, ayniqsa, onalarning psixologik-pedagogik madaniyatini 

yuksaltirish zarurati dolzarb ahamiyatga ega hisoblanadi. Biroq tug‘ruqqa tayyorgarlikning turli amaliyotlari bola 
rivojlanishiga qanday ta’sir ko‘rsatishini yorituvchi keng qamrovli ilmiy tadqiqotlar yetarli darajada mavjud emas. 
Bu borada L.F. Obuxova va O.A. Shagrayeva tomonidan amalga oshirilgan tadqiqot [8] muayyan istisno hisobla­
nadi. Mazkur tadqiqot natijalari esa ushbu sohadagi holat kutilganidek ijobiy emasligini ko‘rsatadi. Ayni vaqtda 
xorijiy amaliyotda oilaga yo‘naltirilgan psixoterapiya keng qo‘llanilayotgan bo‘lib, unda homiladorlik davrida ota 
va oilaning boshqa a’zolari ham psixologik jarayonlarga jalb etiladi. Shuningdek, oilaviy juftliklarni farzand tug‘i­
lishi va uni tarbiyalashga psixologik jihatdan tayyorlash dasturlari ham keng tatbiq etilmoqda [5; 7]. 

Bundan tashqari, homilador ayollar hamda oilaviy juftliklar uchun bola rivojlanishiga qulay sharoitlarni opti­
mallashtirish maqsadida psixologik korreksiya va psixologik tayyorgarlik usullari ishlab chiqilmoqda. Ushbu 
yondashuvlar, asosan, “ongli ota-onalik” konsepsiyasiga tayanadi. 

3.	 Psixoterapevtik yo‘nalish
Mazkur yo‘nalish doirasida onaning psixologik xususiyatlari bola psixik rivojlanishidagi buzilishlar manbai 

sifatida tadqiq etiladi. Ushbu tadqiqotlar, avvalo, psixik rivojlanishdagi kechikish va buzilishlar, bolalar psixiatri­
yasi, ijtimoiy moslashuv muammolari, shuningdek, bolalar va o‘smirlardagi psixologik qiyinchiliklarni o‘rganishga 
qaratilgan [1]. Bunda, ayniqsa, onalik munosabatining deviant shakllari bola rivojlanishiga, jumladan, go‘daklik 
davridagi psixik taraqqiyotga qanday ta’sir ko‘rsatishi masalasiga katta e’tibor qaratiladi. Ona xususiyatlarining 
bola psixik rivojlanishiga ta’siri hamda unda turli rivojlanish og‘ishlarining shakllanish mexanizmlarini tahlil qilish 
jarayonida onalik munosabatining tipologiyasi ishlab chiqilgan. Mazkur tipologiyalarda onalar nafaqat bolaga 
bo‘lgan munosabat xususiyatlariga ko‘ra, balki “onalik instinkti”ning ifodalanish darajasi [2] yoki “avlodni davom 
ettirish instinkti”ning rivojlanganlik darajasi [4] asosida ham tasniflanadi. 

Onalikni o‘rganishga doir tadqiqotlarning ikkinchi yo‘nalishi esa onalikni ayol shaxsiy sohasining tarkibiy 
qismi sifatida talqin qilishga qaratilgan. Ushbu yondashuv doirasida quyidagi jihatlarni ajratib ko‘rsatish mumkin. 
Onalik ayolning jins-yosh va shaxsiy identifikatsiyasi bosqichi sifatida tahlil qilinib, bunda ayol shaxsining rivojla­
nishi, reproduktiv siklning turli davrlariga xos psixologik va fiziologik xususiyatlar (hayotning boshqa bosqichla
ridan farqli ravishda) tadqiq etiladi. Bunday tadqiqotlar turli psixologik yondashuvlar doirasida amalga oshiriladi. 
Jumladan, psixoanaliz, gumanistik psixologiya, shaxs psixologiyasiga oid boshqa nazariy yo‘nalishlar, psixi­
atriya, psixofiziologiya, etologiya, kross-madaniy tadqiqotlar hamda qiyosiy psixologiya kabi sohalarda mazkur 
muammo atroflicha o‘rganilmoqda. Shu bilan birga, tadqiqotlarda so‘rovnoma, intervyu, suhbat, psixofiziologik 
va proyektiv metodlar, kuzatuv kabi turli ilmiy metodlardan foydalaniladi [13; 14]. 

XULOSA VA TAKLIFLAR
Onalik fenomenini o‘rganishda biologik, psixologik va ijtimoiy yondashuvlarni integratsiyalovchi kompleks 

tadqiqotlarni kengaytirish maqsadga muvofiqdir. Shu bilan birgalikda, homiladorlik va erta onalik davridagi 
ayollarning psixologik holatini aniqlash hamda ularga psixologik yordam ko‘rsatishga qaratilgan ilmiy-amaliy 
dasturlarni ishlab chiqish zarur.

Ota-onalarning, ayniqsa, onalarning psixologik-pedagogik madaniyatini oshirishga qaratilgan trening va 
psixoprofilaktik dasturlarni ta’lim hamda tibbiyot tizimiga keng joriy etish lozim. Oila va onalik muammolarini 
tadqiq etishda milliy-madaniy xususiyatlarni hisobga olgan holda O‘zbekiston sharoitiga mos ilmiy tadqiqotlarni 
ko‘paytirish hozirgi davr sharoitida juda muhimdir.

“Ongli ota-onalik” konsepsiyasini targ‘ib qilish orqali oilalarda sog‘lom psixologik muhitni shakllantirish va 
bola tarbiyasida muvozanatli yondashuvni rivojlantirish zarur. Ayniqsa, nogiron farzandni tarbiyalayotgan onalar 
bilan ishlashda oilaga yo‘naltirilgan psixoterapevtik va psixokorreksion dasturlarni ishlab chiqish hamda amali­
yotga tatbiq etish maqsadga muvofiq hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

